
MALAYSIA 

 

Keputusan Utama: Dilihat bersama, agama, keetnikan dan politik topik yang amat berkait rapat 

di Malaysia. Kaitan ini menyulitkan perlindungan kebebasan beragama untuk penganut agama 

minoriti dan penganut Islam bukan Sunni. USCIRF tidak mengadakan laporan tentang Malaysia 

sejak 2007. Pelaporan baru dalam dokumen ini berpucuk daripada kebimbangan mengenai 

kekurangan perlindungan perundangan bagi penganut agama minoriti dan orang Melayu etnik 

yang ingin memeluk agama lain, pengharaman terbitan serta kumpulan tertentu yang dianggap 

sebagai penganut agama “devian”, termasuk penganut Islam Syiah, dan pengembangan usaha 

untuk menangkap dan mengganggu ahli kumpulan tersebut dalam tempoh dua tahun yang lalu. 

Berdasarkan kebimbangan ini, USCIRF menetapkan Malaysia pada Aras 2 untuk 2014. 

    

Latar Belakang 

 

Khususnya sejak dekad yang lalu, politik Malaysia bercirikan pengagihan kuasa di antara parti 

politik yang sebahagian besarnya berdasarkan keetnikan. Kebanyakan daripada parti ini pula 

dibezakan antara pihak yang ingin meningkatkan sosiopolitik Islam atau sebaliknya. Walaupun 

Perdana Menteri Najib Tun Razak berusaha untuk mengurangkan penumpuan terhadap 

perbezaan etnoagama, perselisihan masih berlaku di antara masyarakat etnik bukan Islam, 

kerajaan Melayu sederhana yang dipengaruhi ideologi Islamisasi dan pihak awam yang 

menginginkan interpretasi Islam bersifat konservatif. Kebimbangan juga dikemukakan bahawa 

program tindakan afirmatif ekonomi negara untuk warga Islam Melayu etnik mungkin 

memburukkan lagi perselisihan yang sedia ada. Program ini memberikan keutamaan kepada 

masyarakat majoriti dalam kontrak perniagaan, kerajaan dan tempat di institut pendidikan tinggi, 

walaupun ini menjejas kedudukan penganut Hindu, masyarakat Cina dan masyarakat lain. 

 

Penggabungan identiti keetnikan dan agama dalam undang-undang Malaysia membawa kesan 

negatif terhadap kebebasan beragama. Agama kebangsaan Malaysia adalah Islam, dan walaupun 

perlembagaan negara ini melindungi kebebasan beragama, ia mendefinisikan semua warga 

Melayu etnik sebagai penganut Islam Sunni. Mahkamah Sivil secara rutinnya menyerah bidang 

kuasa ke Mahkamah Syariah dalam kes kekeluargaan atau pemelukan agama yang melibatkan 

penganut Islam, khususnya warga Melayu etnik. Bergantung pada hakim dan daerah terbabit, 

Mahkamah Syariah ada kalanya membenarkan warga untuk keluar daripada agama Islam, namun 

keputusan sedemikian hanya dikhaskan untuk warga bukan Melayu. Di tujuh buah daerah, ia 

tindakan jenayah untuk keluar daripada Islam. Pegawai negeri mungkin mengenakan denda atau 

pemenjaraan sehingga enam bulan di pusat “pemulihan” mandatori ke atas individu, kadangkala 

mengikut permintaan ibu bapa individu tersebut atau Mahkamah Syariah. Warga bukan Islam 

mesti memeluk agama Islam untuk mengahwini seorang warga Islam (yang kerap kali membawa 

kepada pertikaian undang-undang jika penceraian atau kematian berlaku) dan warga bukan Islam 

dihalang daripada menyebarkan agamanya kepada warga Islam di kebanyakan wilayah. Namun, 

Jabatan Kemajuan Islam Malaysia (JAKIM) kadangkala menyokong warga Islam untuk 

mengislamkan warga bukan Islam, yang menyebabkan masalah dengan masyarakat penduduk 

bumiputera seperti Orang Asli. 

 

Pegawai JAKIM memantau aktiviti agama Islam dan mencari jalan untuk mempengaruhi 

kandungan khutbah, menggunakan masjid untuk menyebarkan mesej politik, serta menghalang 



imam tertentu daripada berkhutbah di masjid. Pegawai keselamatan negeri juga menyelia 

kandungan khutbah dan memantau terbitan bersifat agama, termasuk penggunaan perkataan 

tertentu oleh warga bukan Islam. Sejak 2010, JAKIM dilaporkan telah melancarkan usaha 

berprofil tinggi untuk mengehadkan pengaruh organisasi pengganas Jemaah Islamiyah di sekolah 

agama dan masjid. 

 

Kerajaan persekutuan dan wilayah pula dilaporkan sedang menyusun senarai “mazhab agama 

devian” yang dianggap sebagai ancaman keselamatan negara. Di antara kumpulan yang 

dipercayai dalam senarai itu termasuk golongan Syiah, Ahmadi, Baha’i, Jehovah’s Witness, 

Church of Jesus Christ of the Latter Day Saints dan Al-Arqam (mazhab agama Islam yang 

diasaskan di Malaysia oleh Ashaari Mohammad). Penguatkuasaan biasanya bertumpu ke atas 

usaha menarik warga Islam ke agama lain serta pemelukan agama lain oleh warga Islam, 

bukannya perhimpunan atau penyembahan, tetapi ahli golongan sedemikian sentiasa terdedah 

kepada penangkapan dan pemenjaraan, lebih lagi jika mereka berbangsa Melayu etnik. 

 

Pegawai tempatan di negeri majoriti Islam konservatif seperti Kelantan, Terengganu dan 

Selangor menganggap kemurtadan sebagai kesalahan hukum bunuh. Walaupun dakwaan 

kemurtadan jarang berlaku, pemenjaraan dan denda telah dijalankan, termasuk pada tahun 

sebelum ini. Pegawai di negeri tersebut juga menguatkuasakan kod kesopanan awam, termasuk 

yang berkenaan dengan peminuman arak dan pemakanan daging babi, perjudian dan khalwat 

(larangan terhadap orang yang tidak berkahwin untuk berdekatan dengan orang berjantina lain 

yang bukan saudaranya) ke atas kedua-dua warga Islam dan juga warga bukan Islam. Di semua 

negeri, kakitangan persekutuan, tidak kira agama mereka, diwajibkan menghadiri kelas 

pendidikan agama dan memakai baju yang bersopan semasa waktu kerja.  

 

Keadaan Kebebasan Beragama 2013-2014     
 

Penangkapan Ahli Mazhab “Haram”: Sejak beberapa tahun lepas, Malaysia telah 

mengembangkan usaha untuk memantau dan menangkap pengikut mazhab haram, di antara yang 

paling menonjol penganut Syiah dan Al-Arqam. Pada 2011, Menteri Kemajuan Islam Jamil Khir 

Baharom telah mengeluarkan pernyataan yang mengharamkan penggalakan mazhab Syiah dan 

menjamin bahawa kerajaan akan berusaha untuk menghentikan penyebaran mazhab Syiah, 

termasuk pemantauan dan pengawalan aktiviti berkhutbah dan bahannya. Sejak beberapa tahun 

yang lalu, Jabatan Kemajuan Islam setempat telah meningkatkan usaha untuk menghentikan 

amalan mazhab Syiah. Menurut Menteri Jamil Khir, 16 orang penganut Syiah ditangkap pada 

2013 berdasarkan dakwaan menyebarkan agama mereka dan pihak berkuasa setempat telah 

menjalankan 120 “siasatan”. Sejak 2010, lebih dua ratus orang penganut Syiah telah ditangkap, 

termasuk di Kuala Lumpur, negeri Selangor dan Perak. Pada umumnya, penganut tersebut 

dibebaskan dengan ikat jamin sambil penyiasatan dijalankan. Beberapa orang daripadanya telah 

didakwa menyebarkan ajaran mazhab Syiah dan dibebaskan dengan ikat jamin sambil menunggu 

perbicaraan. Pada 2012, 20 orang penganut Al-Arqam ditangkap semasa perhimpunan beragama 

di negeri Selangor; enam daripada penganut tersebut dituduh pada 2013 dengan percubaan untuk 

menyebar pergerakan haram itu. 

 

  
  



Kawalan Kepercayaan dan Kebebasan Pendapat:  Terdapat cadangan untuk mengembangkan 

lagi kuasa JAKIM, termasuk penubuhan angkatan polis agama untuk Jabatan Kemajuan Islam di 

seluruh negara. Pada Mei 2013, pegawai JAKIM menangkap pekerja kedai buku Nik Raina 

untuk pengedaran buku “Allah, Liberty and Love”, terbitan yang belum lagi diharamkan pada 

masa itu. Cik Raina dituduh di Mahkamah Syariah dan kesnya masih dibicarakan. Pada Ogos 

2013, di atas cadangan JAKIM, polis di Segamat, Johor menangkap Maznah Mohd Yusof. 

JAKIM meminta tindakan itu kerana ia mendapati video yang menunjukkan Cik Maznah dan 

tiga anjingnya, yang dimuat naik ke YouTube, sebagai “penghinaan” terhadap Islam. Beliau 

dibebaskan dengan ikat jamin, sambil menunggu penyiasatan.  

 

Penggalakan Rasmi Kebencian Agama:  Pada Mac 2013, Jabatan Kemajuan Islam Wilayah 

Persekutuan mengeluarkan khutbah rasmi yang menyatakan bahawa “warga Islam mesti 

memahami bahawa orang Yahudi musuh utama Islam.” Pada November 2013, JAKIM 

menerbitkan khutbah yang membincangkan “sifat keji” bangsa Yahudi dan menyatakan bahawa 

“Israel sebuah negara penjenayah ganas.” Selepas menerima kritikan, khutbah tersebut 

dikeluarkan daripada edaran dan kerajaan Malaysia memohon maaf. Namun, pada Januari 2014, 

JAKIM meluluskan sebuah lagi khutbah yang menyatakan “permusuhan di antara penganut 

Islam... disebabkan oleh orang Kristian dan Yahudi.” 

 

Pengharaman Penggunaan Perkataan “Allah:”  Pada Februari 2014, Mahkamah Rayuan 

mengubah keputusan mahkamah rendah pada 2010 yang membenarkan terbitan Kristian untuk 

menggunakan perkataan “Allah”. Keputusan itu mengenakan semula pengharaman masa lalu 

terhadap penggunaan perkataan tersebut oleh Kementerian Dalam Negeri dan beberapa buah 

negeri. Mahkamah menyatakan bahawa perkataan “Allah” hak tunggal Islam, dan penggunaan 

istilah itu oleh mazhab agama lain mampu mengelirukan warga Islam dan digunakan sebagai alat 

penyebaran ajaran agama lain.  

 

Cadangan bagi Dasar A.S.  

 

Pegawai A.S. kerap menekankan reputasi Malaysia sebagai negara “sederhana” dan “contoh 

rakyat berbilang agama”. Walaupun negara itu mempunyai tradisi toleransi, komen tersebut 

gagal menyatakan bagaimana tindakan politik etnoagama bercabang yang semakin meningkat 

mengancam sikap toleransi ini dan juga kestabilan politik negara. USCIRF menyarankan bahawa 

kerajaan A.S. harus membuat pengiktirafan umum bahawa politik berorientasikan agama yang 

semakin meningkat menjejaskan usaha pihak yang bekerja untuk menjadikan Malaysia sebuah 

demokrasi majoriti Islam beragama pluralistik. USCIRF juga menyarankan bahawa kerajaan 

A.S. harus menjalankan usaha yang lebih giat untuk menghubungkan kebebasan beragama dan 

isu toleransi dengan hubungan bilateral A.S-Malaysia yang diperkembangkan, termasuk melalui: 

 

 Menggesa kerajaan Malaysia untuk berhenti menangkap individu yang terlibat dalam aktiviti 

agama bersifat aman, seperti golongan Syiah dan Al-Arqam, dan menamatkan usaha kerajaan 

untuk mengawal kepercayaan agama dan kebebasan pendapat; 

 

 Mendesak kerajaan Malaysia untuk menyelaraskan semua undang-undang dan dasarnya 

mengikut komitmen antarabangsa, termasuk yang melibatkan kebebasan beragama atau 

kepercayaan dan kebebasan pendapat;  



 

 Menggalakkan pemimpin Malaysia terpilih untuk menangani kekurangan hak asasi manusia 

akibat sistem kehakiman Sivil-Syariah serentak bagi menjamin bahawa seluruh rakyat 

Malaysia, tidak kira keetnikan atau agama, boleh menikmati kebebasan beragama atau 

kepercayaan selari dengan standard antarabangsa; dan 

 

 Dalam konteks hubungan A.S.-Malaysia yang diperkembangkan, berkeras semasa 

perundingan mengenai keahlian Malaysia dalam Perkongsian Rentas Pasifik (Trans-Pacific 

Partnership, TPP) bahawa agama dan masyarakat minoriti harus meraih faedah saksama 

daripada perdagangan yang lebih bebas dan diperkembangkan. 

  

 


